
                  Ceiliúradh  Cairdis

Lá  Fhéile Vailintín,  Pátrún  an  Ghrá

14ú Feabhra

Coinneal chumhra, ‘croíthe’ dearga,  cártaí réamh-dhéanta

Cinnire:   Táimid ag ceiliúradh Lá Fhéile Vailintín, Pátrún an Ghrá.                    

Cérbh é Naomh Vailintín?   Sagart agus mairtíreach a cuireadh chun báis sa Róimh breis is 1,700 bliain ó shin.

Cén fáth gur cuireadh chun báis é?   Mar thug sé a bheannacht do lánúineacha a bhí i ngrá!  Ní raibh fonn ar na fir óga san am sin troid in arm an Impire Rómhánaigh, Claudius.  Chuir Claudius an milleán ar na mná agus d’ordaigh sé gach pósadh agus gealltanas pósta a chur ar ceal agus bhí an bás i ndán d’aon duine a chuirfeadh ina choinne.  Níor aontaigh Vailintí leis sin. Cuireadh i bpríosún é agus dícheannadh é sa Róimh ar an 14ú Feabhra 269/270 A.D. 

An bhfuil aon bhaint aige le Baile Átha Cliath?   Tá a thaisí in Eaglais na gCairmilíteach i Sráid na mBráithre Bána.  Tugann lánúineacha cuairt ar an scrín ansin chun a bheannacht a iarraidh ar a bpóstaí.  

Cad is grá ann?   Seo mar a deir Naomh Pól:

“Bíonn an grá foighneach agus bíonn sé lách; ní bhíonn éad air; ní dhéanann sé maíomh ná mórtas; ní bhíonn sé mí-mhúinte ná leithleasach…  Ní áil leis an éagóir ach is aoibhinn leis an mhaith.  Bíonn sé lán..de chreideamh, lán de dhóchas agus lán d’fhoighne.”   ( 1 Cor. 13: 4 -7)

An duine grámhar tusa?

An mbíonn tú foighneach.. lách.. gan éad.. gan mhaíomh.. gan a bheith mí-mhúinte.. gan a bheith leithleasach..? 

An bhfuil aithne agat ar aon duine go bhfuil na tréithe sin aici/aige?

Cinnire:   Tá cártaí Vailintín anseo, cártaí inar scríobh sibh rudaí maithe i dtaobh a chéile agus táim chun iarraidh ar Dhia iad a bheannú.

Beannú  na  gCártaí

A Dhia, cuir do bheannacht ar na cártaí seo ina gcuirimid ár ngrá do dhaoine eile in iúl mar a rinne Naomh Vailintín.  Go gcuire na cártaí seo áthas, lúcháir, aoibhneas agus gliondar ar na daoine a scríobh iad agus ar na daoine a gheobhaidh iad.   Sin é ár nguí chugat trí Chríost ár dTiarna.  Áiméan 

Déantar uisce coisricthe a chroitheadh ar na cártaí. 
Cad as a dtagann an grá?   Seo mar a deir Naomh Eoin:

“Tugaimis grá dá chéile mar gur ó Dhia an grá agus an té a thugann grá is ó Dhia a rugadh é, agus aithníonn sé Dia..mar is é Dia an Grá…  Sheol sé a aonmhac sa saol le go mairimis-ne trídsean..ós fíor gur thug Dia grá dúinne nach mithid dúinne grá a thabhairt dá chéile… Má thugaimid grá dá chéile maireann Dia ionainn.”      (1 Eoin 4 : 7 - 12)

Cad is fíor-ghrá ann?   Seo mar a deir Naomh Eoin:

“Ná tugaimis grá briathair ná cainte amháin, ach grá gnímh agus fírinne.” 

                                                             (1 Eoin 3: 18)

Paidreacha

1. A Dhia ghrámhair, níl teorainn le do ghrá. Is cuma an bhfuilimid dathúil nó mí-dheas, bocht nó saibhir, óg nó aosta, tugann tú grá dúinn.  Cabhraigh linn-ne aithris a dhéanamh ar do ghrá.

2. A Dia, is tú údar gach maitheasa, taispeáin dúinn conas an mhaith a aithint i ngach duine a chastar orainn.

3. A Dhia, cabhraigh linn fíor-ghrá a chleachtadh, ní le briathra amháin, ach le gníomhartha chomh maith, mar a rinne do mhac, Íosa agus Naomh Vailintín.

4. Iarraimid ort, a Dhia, do bheannacht a chur ar ár gcairdis. Cuir i gcuimhne dúinn, a Dhia, go bhfuil an grá i gcroí-lár na beatha, agus go bhfuil seirbhís do dhaoine eile i gcroí-lár an ghrá.

5. A Dhia flaithiúil, tugann tú grá dúinn gan choinníollacha.  Ní chaillimid do ghrá nuair a dhéanaimid peaca agus maireann do ghrá-sa go deo.  Ná lig dúinn dearmad a dhéanamh air sin choíche.

Cinnire:  Imigí faoi shíocháin chun grá agus seirbhís a thabhairt dá chéile.

Áiméan.

Cairde  Dílse  
1

Tá cairde agat, ní gá duit  bheith leat féin.

Bí buíoch dóibh siúd, ní gá duit bheith leat féin.

Tá tú láidir, ní bheidh tú i d’aonar go deo.

Má bhíonn sé fliuch, tugann siad foscadh duit.  

Má bhíonn tú tinn, tugann siad faoiseamh duit.

Ardóidh siad do chroí, má bhíonn tú faoi bhrón. 

Curfá

Cairde dílse mór-thimpeall ort,

Cairde dílse i gcónaí leat,

Cairde dílse mór-thimpeall ort go deo.

2

Má tá cairde i bhfad ó chéile

Bíonn siad fós i bpáirt le chéile.

Ní bhíonn siad riamh go brónach leo féin.

Bíonn siad ag smaoineamh ort,

Is i gcónaí ag guí duit.

Ní bheidh tú i d’aonar go deo.

Fil Uí Dhubhghaill,     Finbar O’Connor,  ó Beo Go Deo  8
Lá  Fhéile  Naomh  Vailintín,  Pátrún  an  Ghrá      14ú Feabhra

Cérbh é Naomh Vailintín?   Sagart agus mairtíreach a cuireadh chun báis sa Róimh breis is 1,700 bliain ó shin.

Cén fáth gur cuireadh chun báis é?   Mar thug sé a bheannacht do lánúineacha a bhí i ngrá!  Ní raibh fonn ar na fir óga san am sin troid in arm an Impire Rómhánaigh, Claudius.  Chuir Claudius an milleán ar na mná agus d’ordaigh sé gach pósadh agus gealltanas pósta a chur ar ceal agus bhí an bás i ndán d’éinne a chuirfeadh ina choinne.  Níor aontaigh Vailintín le sin.  Cuireadh i bpríosún é agus dícheannadh é sa Róimh ar an 14ú Feabhra 269/270 A.D. 

An bhfuil aon bhaint aige le Baile Átha Cliath?   Tá a thaisí in Eaglais na gCairmilíteach i Sráid na mBráithre Bána.  Tugann lánúineacha cuairt ar an scrín ansin chun a bheannacht a iarraidh ar a bpóstaí.  

Cad is grá ann?   Seo mar a deir Naomh Pól:
“Bíonn an grá foighneach agus bíonn sé lách; ní bhíonn éad air; ní dhéanann sé maíomh ná mórtas; ní bhíonn sé mí-mhúinte ná leithleasach…..  Ní áil leis an éagóir ach is aoibhinn leis an mhaith.  Bíonn sé lán…..de chreideamh, lán de dhóchas agus lán d’fhoighne.”   ( 1 Cor. 13: 4 -7)

